
	VONNIS VAN DIE BERGE

	Die voorblad illustrasie vir die Woeste Laeveld Reeks is deur AI-sagteware gegenereer, wat die narratief verryk. Hierdie boek word vir die eerste keer in Afrikaans in e-boek formaat vrygestel.

	Die kopiereg vir hierdie storie is voorbehou en mag nie in geheel of gedeeltelik herdruk of versprei word sonder die uitgewer se skriftelike toestemming nie. Herdrukking sluit enige elektroniese of meganiese vorm in, soos e-boeke, fotokopiëring, skryf, opname op band, of enige ander manier om inligting te stoor of toegang daartoe te verkry.

	Hierdie is ’n werk van fiksie. Name, karakters, plekke en voorvalle is of die produk van die skrywer se verbeelding of word fiktief gebruik. Enige ooreenkoms met werklike persone, lewend of dood, gebeure of plekke is suiwer toevallig. Hierdie verhaal ondersoek sensitiewe politieke temas en mag standpunte of situasies bevat wat sommige lesers uitdagend of kontroversieel mag vind. Die menings wat deur fiktiewe karakters uitgespreek word, weerspieël nie noodwendig die mening van die skrywer nie. Verder is hierdie verhaal bedoel as ’n werk van verbeelding vir vermaak, bespreking of verkenning van idees en moet nie as ’n feitlike kommentaar op spesifieke werklike individue of gebeure geïnterpreteer word nie.

	 

	 

	VONNIS VAN DIE BERGE

	deur Dewald Brink en Braam le Roux

	 

	Gepubliseer deur:

	Skatkis Boeke - Publiseerders, Strand Mews, Strand 7140

	Suid Afrika

	 

	Kopiereg @ Pieter Haasbroek (2025)

	Aanlyn Stoor: https://panther-ebooks.com

	Webwerf: https://www.softcoverbooks.co.za

	 

	 

	OPSOMMING

	In die woeste avonturiersdorp van Barberton, reik die landdros ’n lasbrief uit vir die arrestasie van Johan Grimbeek, op aanklag van moord en roof. Sake lyk baie donker teen Grimbeek, maar die noodlot bewerk dit so dat as hy ’n sekere perd in die hande kan kry, ’n perd wat wild in die berge groot geword het, hy sy onskuld sal kan bewys. Hy vlug voor die landdros se manne uit en gaan die berge binne, om die perd te probeer vang. Dit is ’n prag van ’n dier en ratser as ’n wildsbok.

	Maar voordat Grimbeek na die berge toe gaan, word hy op gesoek deur ’n meisie. Sy weet dat Grimbeek nog al die tyd soek na ’n spesifieke man, ’n skurk en moordenaar, met wie hy reeds twee maal in bloedige botsings betrokke was. Sy wil hom gaan help om hierdie man, Mario Perreira, op te spoor en wraak te neem.

	Met trane in haar oë en hartstogtelike woorde op haar lippe, soebat sy hom om haar saam te neem wanneer hy in die berge in ry, want sy het net een groot begeerte en dit is om hom te help en saam met hom wraak te gaan neem.

	Johan Grimbeek laat haar toe om saam te gaan, en baie dae en nagte bring hulle saam in mekaar se geselskap deur. In die tyd beleef hulle baie asemrowende avonture saam. Wanneer hy siek word, verpleeg sy hom, en wanneer sy lewe in gevaar is, help sy hom veg. Die landdros se manne is later kort op sy hakke, terwyl Mario Perreira weer voor hom in die berge is, besig met sy duiwelse planne om hom vas te trek. En intussen moet hy nog daardie ongelooflike ratse, wilde perd vang.

	 

	 

	UITTREKSEL

	Daar kom egter geen antwoord nie. Opeens hoor sy ’n geritsel bokant haar by ’n hoop rotsblokke wat ruig met struike toegegroei is. Sy deins terug. Sy sien Johan op sy perd. ’n Vreugde spring in haar op. Sy wuif, maar terselfdertyd knal daar ’n skoot uit die rigting van die landdros se tiental. Combrink het geskiet. Hy het die gestalte die eerste keer gesien. Johan verdwyn egter die volgende oomblik. Hermien bars tussen die bosse uit, om die groot rotsplaat. Sy is net betyds om Vonk met Johan op sy rug ’n gevaarlike steilte na ’n diep kloof toe te sien afdaal.

	Sy hoor die aanstormende perdepote agter haar.

	“Johan, asseblief, moenie vlug nie. Ek het gekom om jou te help!” Johan hoor blykbaar nie wat sy sê nie.

	“Johan, in hemelsnaam, kom terug!” skree sy luid.

	Grimbeek wuif haar met sy hoed toe en verdwyn tussen ’n klomp struikgewas en doringbome. Die koeël, die tweede een uit Combrink se rewolwer trek skadeloos ver van Johan af.

	 

	 

	
3. VONNIS VAN DIE BERGE

	Hoofstuk 1

	Toe sy van die kar af klim en haar lang, deftige rok effens moet oplig om die trap by te kom, is daar een of twee saans op die hotel se stoep en die sypaadjie wat haastig wegkyk, want hulle weet dit is onbehoorlik vir ’n man om meer as ’n duim of wat van ’n dame se enkel te sien. Maar ’n paar ongeskiktes draai eintlik hulle nekke om na die buitengewoon aantreklike meisie te staar.

	Die skamerige manne is drie kêrels van wie twee ruie baar de dra. Hulle staan eenkant en gesels. Die ander twee wat daar netjieser uitsien, staan ’n end van hulle af by ’n stoep pilaar.

	“Nou toe nou! Watter man kan kalm bly,” is die kommentaar van een van die astrant starendes. Die ander een lag gedemp oor sy maat se aanmerking, asof hy meen dat dit darem bietjie verregaande is om so hard te praat, want die meisie wat van die kar afgeklim het en op die punt is om die hotel binne te gaan, is klaarblyklik ’n ordentlike dame wat aanstoot sal neem as sy hulle moet hoor. Sy het glimmende rooi-bruin hare onder ’n klein, amper verspotte hoedjie, en haar lenige, gespierde maar beweeglike vroulike liggaam is in ’n baie netjiese rok gekleed.

	Die twee kêrels wat hulle bebaarde gesigte vinnig weggedraai en gemaak het of hulle niks raaksien nie, gluur die astrante kêrel aan wat dit durf waag het om so brutaal te wees om ’n aanmerking oor die dame te maak wat sy kon gehoor het. Hulle is nog nie gewoond aan die nuwe toestande hier nie, want hulle was maande lank weg in die wildernis. Net die vorige jaar nog 1884 was ’n vrou amper ’n onbekende wese in hierdie geweste. Alleen mans en ook net van die gehardste tipes, het dit gewaag om deur die berge hierheen te dring.

	As hulle met trekbeeste gekom het agter die malse weiveld van die Laeveld aan, moes hulle die beeste feitlik dag en nag bewaak teen ongediertes en ander rowers. Gevolglik was daar geen plek en tyd vir vroue nie. En nog minder as hulle agter goud aan was en noodgedwonge moes meng met avonturiers uit die woeste dele van die wêreld.

	Daardie meisie stap met die stoeptrappies op. Daar is ’n effense skamerige trek op haar gesig weens die starende mans oë. ’n Oomblik lyk dit of sy aarselend is, maar toe gaan sy by die voordeur in.

	’n Jong man met ’n rewolwer aan die sy, het netnou vorentoe gesnel toe sy van die kar wou afklim en aangebied om haar te help met haar bagasie. Hy het sy hand sommer galant uitgesteek om haar van die kar af te help, maar sy het kort-af gesê. “Nee dankie.”

	Hy stap nou na die ander twee kêrels toe.

	“Ek ken haar,” kom dit verleërig maar met ’n soort trots in sy stem toe hy by die ander kom.

	“Maar sy het jou darem lelik uit die hoogte behandel!” is die aanmerking van ’n netjies geklede middeljarige man wat listig aan ’n pyp suig.

	“Die arme meisiekind is deesdae soms so afgetrokke en kortaf,” verduidelik hy grootmeneeragtig. “Ek ken haar van Moordfontein af. Haar kêrel, ene Robert Viljee, aan wie sy verloof was, is onlangs in ’n bakleiery daar in die hartjie van Niemandsland doodgeskiet.”

	“Aha,” laat die kortgeboude buksie onverskillig hoor, “dan kan ’n mens weer aanlê daar, of hoe?”

	Magda du Preez gaan die hotel binne. Sy verneem by ’n naturelle bediende wat deur die gang stap, waar sy die eienaar kan spreek. Die swarte sê sy moet ’n rukkie wag en hy gaan die hotelbaas roep. Dit is ’n gesette, rondegesig-uitlander van welke nasionaliteit kan Magda nie dadelik bepaal nie. Hy lyk verras om so ’n klaarblyklik ordentlike Afrikaanse meisie voor hom te sien wat vir haarself plek in die hotel wil bespreek. Dit is geen gewone verskynsel om ’n ordentlike meisie van hierdie tipe alleen by ’n hotel in hierdie dele te sien nie. En hy wonder ’n ruk lank wat die rede daarvoor kan wees. Hy skryf dit egter uiteindelik daaraan toe dat sy aanmekaar geflanste pondok van ’n hotel in die jongste verlede ’n aansienlike verbetering ondergaan het.

	“Ja, ja, seker, Mejuffrou,” sê hy. “Kom dan hiernatoe, asseblief.”

	Dinge begin werklik beter word hier in Colts Creek, dink hy in sy enigheid toe hy aanstap na een van die vier kamers in die nuutgeboude boonste-verdieping van die klip-en-hout en-sink-hotel. Ses maande gelede sou weinige ordentlike vroue, selfs indien hulle van hulle mans vergesel was, ooit daaraan gedink het om ’n kamer hier te neem, maar deesdae kom hier selfs af en toe ’n belangrike persoon wat geldbelange in die buiteland verteenwoordig, ’n dag of twee bly. Verlede maand het selfs ’n “Sir” uit Engeland saam met sy geselskap ’n maaltyd hier genuttig en laat in die middag ’n ruk in die kroeg-sitkamer gaan vertoef waarskynlik meer uit nuuskierigheid as iets anders, maar tog.

	Die boonste nuwe slaapkamers hou hy net vir ryk besoekers van hierdie aard, maar vir ’n mooi meisie soos hierdie...

	Hy staan meteens stil en kyk skerp en agterdogtig na Magda du Preez. Sou sy nie dalk een van daardie “ander soort” vroue wees van wie ’n hele paar in die laaste tyd hier aan gekom het nie? Hulle is wel “goeie besigheid” omdat hulle die mans hierheen laat kom, maar mens gee nou nie juis jou beste kamers aan hulle af nie.

	Hy kom egter gou weer tot die oortuiging dat hierdie meisie beslis nie een van daardie soort is nie, en met ’n vriendelike glimlaggie stap hy voort.

	’n Rukkie later nadat Magda die bagasie laat afhaal en die kar na die agterplaas van die hotel laat neem het, sluit sy die deur van die hotelkamer toe en gaan sit met ’n sug op die bed. Sy is bly dat sy eindelik hier is... maar sy voel nou meteens so ontsettend alleen en verlate. Sy staan op en kyk by die klein, vierkantige venstertjie uit na die stowwerige onaantreklike pioniersdorpie en die mooi berge daaragter. Toe gaan sy weer op die bed sit en meteens val sy vooroor op die kussing en bars in snikke uit. Die snikke skeur uit haar bors en ruk haar liggaam.

	Sy neem die kussing in haar hande en druk dit styf teen haar gesig aan asof om haarself te belet om aan te gaan met die huilery. Sy smoor haar eie snikke en na ’n ruk kom sy tot bedaring. Toe staan sy op, gooi water uit die lampetbeker in die skottel in en was haar gesig. Dit laat haar heelwat beter voel en toe sy die gordyntjie voor die venster toetrek en ’n ander rok begin aantrek, is daar heeltemal ’n ander, ’n fermer en meer vasberade houding by haar te bespeur.

	Sy trek die gordyntjie weer oop en voor die spieëltjie gaan sy haar hare reg druk. In haar blou oë flits ’n oomblik ’n onversetlike voorneme en daar is amper ’n trek van sinisme om haar mond. Sy het hierheen gekom met ’n doel en sy gaan nie terugdeins daarvoor nie al kos dit haar ook wat om dit te bereik. Netnou gaan sy hier afstap en wat die bestuurder of ander mense ook al dink, sy gaan in die openbare sitkamer van die hotel sit en by die vroue daar selfs by mans as dit nodig is navraag doen en inligting inwin. Sy weet dat so ’n openbare sitkamer geen plek vir ’n gewone vrou is nie, veral nie as sy alleen is nie, maar sy gaan eenvoudig nie toe laat dat daardie gedagte haar afskrik van die koers wat sy ingeslaan het nie.

	Toe sy ’n rukkie later met die krakende trappe afstap, is daardie kille vasberadenheid nog in haar oë te lees. Sy is nie nou so deftig gekleed as toe sy hier aangekom het nie, want sy wou opsetlik ’n goeie indruk op die bestuurder maak omdat sy gehoor het dat die hotelle soms weier om enkellopende meisies en vroue in te neem indien hulle nie aan hom bekend is as van onbesproke karakter nie.

	Hierdie sitkamer is juis een van die aantreklikste nuwighede wat die Hotel Royal tans die bobaas hotel van Colts Creek gemaak het. Dit is ingerig volgens die jongste Amerikaanse metode, met ’n lang boog van ’n kroegtoonbank aan die eenkant. In die verste hoek is ’n klein verhogie aangebring vir ’n konsertina-orkes wat een maal per week van Barberton af oorkom. Tafeltjies en stoele staan oral op die groot vloer rond. Kleurlingbediendes stap tussen die gaste rond en bedien hulle van sterk drank of van koffie of wat ook al.

	Magda du Preez het hierheen gekom met die doel om in ligting in te win oor waar Mario Perreira hom deesdae bevind. Sy het verneem dat sommige van die manne met wie hy saamwerk, dikwels hier op Colts Creek gesien word en hoewel sy nog nie iemand teengekom het wat vir Perreira self hier gesien het nie, het daardie inligting haar laat besluit dat dit die beste plek is om na hom te kom soek. In Magda se hart brand net een begeerte, sy wil sekere vrae aan Mario Perreira stel, sekere inligting omtrent haarself en haar verlede by hom kry, en daarna wil sy baie naby aan hom kom dit maak nie saak onder watter voorwendsel nie en dan sal sy die lang skerp mes wat sy in haar boesem versteek sal hou, uitpluk en dit herhaalde male in sy liggaam in stamp.

	Sy dink aan hierdie koue wraaklus in haar hart toe sy die sitkamer binnestap. Sy onthou nog die dag toe die tyding haar bereik het dat Robert Viljee, haar verloofde, soos ’n hond in die veld doodgeskiet is. Die man wat dit gedoen het, het spoorloos verdwyn en daar is ’n storie versprei dat Robert Viljee die man in die veld ontmoet en ’n woordewisseling met hom gehad het wat tot ’n skietery gelei het. Robert se rewolwer was in sy hand toe hulle hom gekry het, en twee plekke in die silindermagasyn het leë doppe ingehad. Daar van is afgelei dat hy in ’n geveg gesterf het. Magda glo egter vir geen oomblik dat dit die geval is nie. Daardie koeëls is afgevuur deur die moordenaar juis met die doel om so ’n indruk te laat ontstaan.

	Magda weet dat hy doodgeskiet is in opdrag van daardie geheimsinnige tiran wat vroeër bekend was as die Masker van Niemandsland.

	Magda vertoef in die middel van die sitkamer. Daar is taamlik baie mense in die plek en baie oë volg haar die wellus oë van mans wat die soepele bewegings van haar liggaam gadeslaan, en kritiese oë van vroue. Sy hoor meesal uitlandse tale en sy kom agter dat dit maar ’n lae, goedkoop geselskap is. Sy is verbaas dat sy haar so goed aanpas by die omgewing want sy stap skynbaar sonder selfbewustheid na ’n tafeltjie in die hoek.

	’n Engelssprekende kelner kom na haar toe aangehaas en sy bestel ’n glas lemmetjiesap. Sy drink dit stadig weg onderwyl sy die mense verder deurkyk. By ’n tafeltjie naby haar is drie mans in geselskap van ’n flerrieagtige, goedkoop uitlandse meisie. Een van die manne speel ghitaar en die ander een vat die meisie om die middel en begin op die vloer met haar ronddans. ’n Kelner bring ’n skinkbord met ’n yslike beker bier vir elke man en ’n glas drank vir die meisie.

	By die kroegtoonbank wat gelukkig ’n hele end van die tafeltjie af weg is, sien sy mans in ruwe drag besig om hul dranklus te versadig. ’n Middeljarige man met leepoë en ’n dun swart snorretjie, staan aandagtig na Magda en kyk en sy skrik toe sy sien hy kom nader. Sy draai haar gesig weg en maak of sy hom nie sien nie, maar sy bemerk dat hy tog nader kom. Hy gaan skuins voor haar staan.

	Hy is ’n Skot en dit kom Magda volgens sy uitspraak voor asof hy al heelwat te veel gedrink het.

	“Goeiemiddag, Juffrou,” sê hy. Sy maak of sy hom nie hoor nie. Maar ’n yskoue gevoel gaan langs haar ruggraat af. Die man beskou haar blykbaar as een van hierdie ander soort vroue.

	Maar sy het mos daarna gesoek, dink sy sinies in haar enigheid. Dit is nie nou die tyd om terug te deins nie. Nog tans kan sy nie die moed bymekaar skraap om van die man notisie te neem nie. Dit is nou heeltemal duidelik vir haar dat die vent nie nugter is nie.

	Die volgende oomblik sê hy egter iets wat haar onwillekeurig na hom laat kyk.

	“U is van Moordfontein se wêreld, nie waar nie? U is mos mej. Du Preez,” praat hy, asof met homself. Toe Magda se kop ’n ruk gee en sy onwillekeurig na hom toe kyk, kom hy vinnig nader en maak ’n buiging langs haar.

	“Goeiemiddag, mej. Du Preez,” sê hy grynslaggend. “U weet seker nie wie ek is nie?”

	“Nee, ek is bevrees ek weet nie,” kom dit ysig van Magda. Sy kyk weer weg.

	“Wel, wel, wel dit is aangenaam om bekendes te sien,” sê hy en sonder dat sy hom aanmoedig, trek hy ’n stoel nader en neem plek aan haar tafeltjie.

	“Die naam is Murdoch,” sê hy. “Sal u nie ’n glasie wyn of jenewer saam met my drink nie op goeie ou Niemandsland?”

	Sy antwoord nie.

	’n Rukkie later sê hy geselserig.

	“Ek het vandag toevallig ook twee ander Niemandslanders hier raakgeloop Johannes van Dyk en ou Botes, die perde dief. Hulle staan net daar om die draai in die kroeg.”

	Magda se hart bons meteens vinniger toe sy dit hoor.

	Ou Botes, die perdedief! Hy is een van die manne wat destyds gewerk het vir daardie geheimsinnige dwingeland bekend as die Masker die man wie se identiteit glo onlangs eers openbaar gemaak is.

	Die geheimsinnige wreedaard was in ’n ander deel van die Laeveld presies waar weet Magda nog nie in botsing met ander mense en toe het, na sy verneem het, aan die lig gekom dat hy ’n renegaat Portugees, Mario Perreira, is ’n man wat soms as boer, soms as Engelsman poseer dog in werklikheid oorspronklik ’n Portugese smous was wat later een van die grootste en magtigste skurke in die Laeveld geword het. ’n Paar maande gelede was hierdie ou Botes dikwels op Moordfontein en Magda weet met beslistheid dat hy soms vir Perreira werk gedoen het.

	Sy draai nou na Murdoch toe.

	“Wat doen so baie mense van Moordfontein dan vandag hier?”

	“Nee, ek weet nie. Sommer maar op die “spree” uit. Ek het nie juis met ou Botes en Van Dyk gepraat nie, want sien, ek reken hulle nie juis as my klas nie. Buitendien, hulle is al twee al ver heen.”

	Dan moet ek Botes in die hande kry, dink Magda meteens.

	Sy staan van die tafeltjie af op, bied ’n halfgemompelde verskoning aan Murdoch en stap weg.

	Sy gaan by die deur uit en stap met die breë stoep aan tot by ’n bank waar sy gaan sit sodat sy die voordeur van haar af kan dophou. Na ’n hele ruk sien sy Murdoch uitkom en die straat af slenter. Sy wag nog ’n rukkie en gaan toe weer by die swaaideure van die sitkamer en kroeg in. Toe sy oor haar skouer kyk, sien sy ou Botes by die toonbank staan.

	Die ander mans by die kroegtoonbank sien haar en hulle kyk haar bietjie verras aan, want dit is nie eintlik ’n plek daar vlak by die kroegtoonbank waar vrouens lank talm nie. Ou Botes kyk ook om en sy byna tandelose mond glimlag breed.

	Magda wenk hom om nader te kom. Toe hy gehoorsaam, bemerk sy dat sy tred onvas is. Hy reik ’n verrimpelde hand na haar toe uit.

	“My wêreld, ou dogter, wat bring jou na Colts Creek toe, ou suster? Hoe is dit met ’n drankie?” kom die uitnodiging tongslepend.

	“Seker, Botes. Kom ons soek ’n stil hoekie in die sitkamer uit. Ek wil dringende sake met jou bespreek,” sê Magda. “Ek het gehoor jy is hier...”

	Die ouerige man kyk haar vinnig, vraend aan, dan klop hy haar laf op die skouer en met sy glasie in die hand stap hulle na die tafeltjie in die verste hoek van die sitkamer.

	“Ek praat net perde sake. Hoe lyk dit, Magda, wil jy nog nie daardie skimmel en vos aan my afstaan nie? Ek sal jou ’n goeie prys gee,” begin hy opgewonde.

	Magda trek haar handskoene uit, strengel haar goed versorgde en blanke vingers ineen en met haar blou oë kyk sy diep in die oë van die man voor haar. Sy vaal hare, met grys kolle hier en daar, groei woes in sy nek af. Hy het sy slap breërandhoed langs hom neergelê. Sy ogies is tranerig en klein, maar daar dans liggies in wat sy skelmstreke aan enige kenner verraai. Van die voggies wat hy vinnig uit die glas uit opslurp, kleef aan sy snor vas.

	“Ek wil nie juis oor perde met jou praat nie, maar aan gesien jy so perde mal is en die twee hingste tog vroeër of later sal steel as ek hulle nie aan jou present gee nie, kan jy hulle maar gaan haal...”

	Daar is die ene lewe in die ou perdedief se gesig.

	“Dankie, Magda, maar jy moenie van steel praat nie ek steel nie meer nie,” kom dit verontskuldigend van Botes.

	“Ook glad nie minder nie,” is Magda se raak en sarkastiese antwoord. “Maar daar is ’n voorwaarde jy kry dit natuurlik nie heeltemal verniet nie. Jy moet my eers ’n guns bewys.”

	“Julle almal het voorwaardes. Julle weet ek is mal oor perde,” grynslag hy trots op sy reputasie dat hy sy siel aan die duiwel sal gee in ruil vir ’n mooi perd.

	’n Oomblik lank kry Magda die reuk van sy brandewyn asem. Sy walg daarvoor.

	“Watter ander mense het jou dan perde beloof?” val sy hom in die rede.

	Botes antwoord nie dadelik nie. Hy staar na die glas voor hom en daar kom ’n afgetrokke trek in sy oë. Eensklaps het die half-dronk Botes sy omgewing vergeet. Hy grinnik kopskuddend oor iets waaraan hy dink en Magda bestudeer sy gesig met ’n kennersblik. Dit is asof die ou, verrimpelde gelaat ophelder, of die man skielik jonger lyk.

	Magda se woorde het weer sy verbeelding gaande gemaak. Die bloed bruis vinniger deur sy are. Hy sien weer die perd in sy verbeelding. Wie het nog nie van die gespierde, slinkse en slimme, ratse dier in die berge gehoor nie?

	En nou gaan daardie perd syne word, syne!

	Wanneer mens daardie steenkool-swarte hings sien, met sy vonkelblink vel, dan slaan jou asem weg. Dit is vir Botes asof hy hom nou weer daar van sy plaas af deur die verkyker bespied die kop trots in die lug, die mooi nek, die trillende lewe in die spiere onder sy vel, die kragtige maar slanke en ratse bene. Dit is of hy hom in sy verbeelding nou weer hoor runnik ’n uitdagende gerunnik wat deur die klowe weer galm en wat die ander perde in die omgewing skielik hulle koppe laat lig en verbouereerd laat proes.

	Die swart hings is by sommige ’n legende, ’n verskrikking vir mense wat met perde daarlangs trek, ’n geheimsinnige soort spookperd by die swartes. ’n Mens kom nooit baie naby hom nie en niemand kon hom nog ooit gevang het nie. Hy, Botes, het verskeie kere al probeer met ’n vangstok en op een van sy vinnigste perde. Hy het hom al in ’n kloof af gejaag ’n kloof wat hy weet wat voor in ’n nou gangetjie doodloop. Maar die hings van die berge is te oulik, telkens uitoorlê hy ’n mens Jy dink jy het hom, maar die volgende oomblik dawer hy voor jou in die kloof op, kronkel proesend tussen die bosse deur en dan jaag jy by hom verby, terwyl hy skelm agter ’n hoë rots in gevlug het en sy skerp fluitgerunnik in die klowe opstuur ’n gerunnik wat vir Botes soos ’n spot lag klink.

	Hy speel met sy agtervolgers soos ’n kat met ’n muis. Botes sien hom nou deur die verkyker, hoog bokant hom op ’n rotsplaat kopspelend, kappend met sy voorpote op die grond, met ’n fiere, uitdagende houding. Botes kan nie ophou om van die dier te droom nie, om die dag oor en oor in sy verbeelding te belewe wanneer daardie wilde, ongetemde perd syne sal wees nie die swart spookperd van die berge, so wild en mooi soos die bosse en bergwêreld waar hy runnik. Hy, Botes, het hom die naam Swart Prins gegee.

	Die perd is die laaste oorblywende van ’n groepie wilde eienaarlose perde wat daar in die wilde bergwêreld op die grens van Swaziland geboer het. Niemand weet presies waar hulle vandaan kom nie. Sommige mense meen dit is nog nasate van ’n groepie Voortrekkers wat tydens ’n jagtog deur rondtrekkende swartes vermoor is.

	Gedurende die afgelope klompie jare is al die ander perde die een na die ander gevang. Net Swart Prins het nog steeds die pogings van sy agtervolgers verydel.

	Hy is eenvoudig te slim en te ongelooflik vinnig en rats om vasgekeer te kan word.

	“Jy het nog nie op my vraag geantwoord nie, Botes,” onderbreek Magda sy verbeeldingsvlug.

	Maar hy hoor haar nie. Sy hart swel as hy daaraan dink dat Perreira, Mario Perreira self, hom belowe het dat hy, buig of bars, die perd vir hom sal laat vang. Hy sal ’n aan tal manne spesiaal uitstuur en hulle sal die perd vir hom vang in ruil vir sekere dienste.

	“Botes, ek dag jy gaan ’n drankie vir my bestel? Ek is dors. Gaan haal asseblief vir my ’n beker bier en vir jou ’n stywe dop brandewyn,” kom dit onverskillig van Magda. Al moet sy Botes smoordronk maak om haar te help, sal sy dit doen.

	“O ja, dit is waar, maar van perde gepraat, laat ek jou sê dat ek een van die dae die besitter sal wees van die Swart Prins van die berge, die wilde ding...” Botes is so opgewonde soos ’n kind.

	“Die wilde perd! Ek het al van hom gehoor... en hoe sal jy die eienaar daarvan word?”

	“Perreira gaan hom vir my vang. Mario Perreira. Hy het gesê.” Meteens breek Botes af. Hy het waarskynlik daaraan gedink dat Magda dalk weet wie en wat Perreira is. Sy oë rek effens wyd en toe stap hy vinnig weg. Hy strompel byna na die toonbank toe en weldra keer hy terug met ’n glas brandewyn en ’n beker bier. Hy stort die vloeistof amper op die mooi tabberd van die meisie uit toe hy dit voor haar neer sit en slaan toe sy drankie met twee teue weg sonder om dit met water te verdun.

	“Ja, ou skatjie,” praat hy nou hees-fluisterend, asof hy haar ’n groot geheim wil vertel, “laat ek jou vertel,” en sy verrimpelde hand omklem Magda se gladde, fyn hande. Sy laat hom maar begaan. “Nou-die-dag het ek Perreira gesien. Hy is hier êrens in die berge, waar weet ek nie. Jy het seker van hom gehoor, nê?” sê hy knipogend. “Hy is ’n kêrel wat ’n ding doen as hy dit sê! Baiemaal dink mense hulle kan hom onder die knie kry. Vat nou die kêrel Grimbeek. Jy ken hom, nê?” O ja, dit is waar, hy het mos eintlik vir jou gewerk daar in Niemandsland.”

	“Ja, Botes wat van hom?”

	Magda sit skielik haar beker bier op die tafel neer. Haar hande het aan die bewe gegaan van opgewondenheid.

	Grimbeek! Die naam het ’n towerklank vir haar. Maande gelede het sy die eer gehad om deur die wonderman wat hierdie naam dra, gehelp te word. Hy het sy lewe vir haar gewaag. Hy en sy het goed bevriend geraak... maar toe is hy eendag op sy skimmelperd daar weg. Daar was ’n trek van droefheid op sy gesig, ’n trek van verlange na rus en vrede, maar ook ’n trek van bitterheid en vasberadenheid. Hy het ’n taak wat hy moet volvoer, het hy gesê. En hy is weg in die onmeetlike bosveld in, eensaam met net sy troue ryperd as metgesel.

	Magda sluk vinnig ’n bietjie bier weg en leun aandagtig vooroor. Haar hart bons vinnig.

	“Wat van Grimbeek, Botes?”

	Die ou man kekkel. Hy stryk oor sy snor. Die laaste drankie gaan vinnig na sy kop.

	“Ek sê jou mos daar is mense wat dink hulle kan hom onder kry, ek bedoel vir Perreira. Mense soos Grimbeek. En nou het Perreira vir Grimbeek so.” Hy hou sy hand op en klem sy vingers ineen. “Ja, ou kinta, so het ons vir hom Perreira en ek...”

	“So? Dit klink nogal interessant!”

	“Ja-nee, ons het hom vas. En al wat ek moet doen, is om getuienis in Barberton teen Grimbeek af te lê. Sien, almal van ons weet dat Grimbeek nie die moord op daardie meisie, daardie mooi ding van Perreira gepleeg het nie. Dit is iemand anders... haai, hoekom kyk jy my so snaaks aan? Is ek ’n spook? O ja, maar miskien weet jy nie. Grimbeek word gesoek om gehang te word, vrek gemaak te word omdat hy ’n meisie koelbloedig vermoor het. Maar dit is nie hy nie, glad nie. Dit is ’n ander ou. Toe die moord gepleeg is, was Grimbeek by my jy weet toe het ek nog gesteel. ’n Hele klomp van ’n ryk ou se perde,” fluister hy met ’n grynslaggie. “En die dag en die uur toe Grimbeek.”

	Botes streel oor sy voorkop en sy oë kyk dof na Magda. Hy vee spuugsel van sy mondhoeke af.

	“Die drankies vang my, ou sus, maar ek dink nog een sal nie kwaad doen nie. Nou jy sien, die tyd toe Grimbeek by my was, is die moord gepleeg, so dit kon nie hy gewees het nie, ek kan dit getuig. Maar nou, as ek aan Swart Prins dink, sal ek enige ding doen. Enige ding, sê ek jou!” Hy slaan hard op die tafel. “Ek gaan sê dat hy glad nie daardie dag en nag wat hy weg was, na my gesoek het nie. Ek het sommer self die perde terug gebring. My gewete het my gekwel. En Grimbeek het my sommer daar digby die staan plek van Toerien met die perde aangetref en die ander manne met die beeste ook. En dan sal die landdros vra. “Grimbeek, waar was jy die tyd toe Juanita vermoor is sy het die dag van haar moord ’n afspraak met jou gehad? So, galg toe!” So sal hy sê en Grimbeek sal bokveld toe gaan en ek sal my perd kry die spookperd, die Swart Prins. Perreira het dit beloof en hy is nie ’n man wat sommer.”

	Botes kyk na Magda en dit is asof sy agter ’n misgordyn is. Sy verstik byna toe sy weer ’n mondvol bier wegsluk. Hy sien hoedat sy haastig opstaan, dan weer omdraai na hom toe.

	“Jy kan daardie perde gaan haal, Botes, maar sê my eers of jy weet waar ek Grimbeek kan kry?”

	Botes maak ’n dronkgebaar met sy hand.

	“Perreira sê daar is reeds ’n lasbrief vir sy arrestasie uit gereik. Gaan soek hom op Barberton. Tog snaaks dat die een altyd in die nabyheid van die ander hou. Perreira en Grimbeek soek mekaar altyd,” en Botes stuur weer ’n onaangename kekkellag uit.

	Magda staan haastig op. Sy moet Johan Grimbeek waar sku teen elke prys. So gou moontlik moet sy Barberton toe trek.

